
Çexiya Senatının sədr müavini ulu öndər Heydər Əliyevin 

məzarını və Şəhidlər xiyabanını ziyarət edib

 � Oktyabrın 23-də Çex Respublikası Senatının sədr müavini Yirji 
Şestak Fəxri xiyabanda müasir müstəqil Azərbaycan dövlətinin memarı və 
qurucusu, xalqımızın ümummilli lideri Heydər Əliyevin xatirəsini yad edib, 
məzarı önünə gül dəstələri qoyub.

Görkəmli oftalmoloq-alim, akademik 
Zərifə xanım Əliyevanın da xatirəsi anılıb, 
məzarı üzərinə tər çiçəklər düzülüb.

Sonra Şəhidlər xiyabanına gedən 

qonaq ölkəmizin azadlığı və ərazi bü-
tövlüyü uğrunda mübarizədə canlarından 
keçmiş qəhrəman Vətən övladlarının 
xatirəsini anıb, məzarları üzərinə gül 

dəstələri düzüb, “Əbədi məşəl” abidəsini 
ziyarət edib.

Bakının ən hündür nöqtəsindən 
Azərbaycan paytaxtının mənzərəsini seyr 
edən qonağa Şəhidlər xiyabanının tarixi 
və şəhərimizdə görülən abadlıq-qurucu-
luq işləri barədə məlumat verilib.

AZƏRTAC

Azərbaycan Respublikası Nazirlər Kabinetinin qərarı

“Yaşıllıqların mühafizəsi məqsədi ilə ağac, kol, gül-çiçək və 
ot bitkilərinin və onların genetik materiallarının Azərbaycan Res-
publikasına gətirilməsi və onun hüdudlarından kənara aparılması 
Qaydası”nın təsdiq edilməsi haqqında

“Yaşıllıqların mühafizəsi haqqında” Azərbaycan Respublika-
sının 2014-cü il 2 may tarixli 957-IVQ nömrəli Qanununun tətbiqi 
barədə” Azərbaycan Respublikası Prezidentinin 2014-cü il 27 iyun 
tarixli 190 nömrəli Fərmanının 1.1.11-ci yarımbəndinin icrasını 

təmin etmək məqsədi ilə Azərbaycan Respublikasının Nazirlər 
Kabineti QƏRARA ALIR:

“Yaşıllıqların mühafizəsi məqsədi ilə ağac, kol, gül-çiçək və ot 
bitkilərinin və onların genetik materiallarının Azərbaycan Res-
publikasına gətirilməsi və onun hüdudlarından kənara aparılması 
Qaydası” təsdiq edilsin (əlavə olunur).

Artur RASI-ZADƏ 
Azərbaycan Respublikasının Baş naziri

Azərbaycan Respublikası Nazirlər Kabinetinin qərarı

“Mərkəzi icra hakimiyyəti orqanları tərəfindən konkret 
sahələr üzrə elektron xidmətlər göstərilməsi Qaydaları”nın və 
“Elektron xidmət növlərinin Siyahısı”nın təsdiq edilməsi haqqın-
da” Azərbaycan Respublikası Nazirlər Kabinetinin 2011-ci il 24 
noyabr tarixli 191 nömrəli qərarında dəyişikliklər edilməsi barədə

Azərbaycan Respublikası Prezidentinin 2016-cı il 27 aprel 
tarixli 1993 nömrəli Sərəncamı ilə təsdiq edilmiş “Açıq hökumətin 
təşviqinə dair 2016-2018-ci illər üçün Milli Fəaliyyət Planı”nın 1.1-
ci bəndinin icrasını təmin etmək məqsədi ilə Azərbaycan Respubli-
kasının Nazirlər Kabineti QƏRARA ALIR: 

Azərbaycan Respublikası Nazirlər Kabinetinin 2011-ci il 24 
noyabr tarixli 191 nömrəli qərarı (Azərbaycan Respublikasının Qa-
nunvericilik Toplusu, 2011, № 11, maddə 1072, № 12, maddə 1247; 
2012, № 1, maddə 40, № 3, maddə 256, № 10, maddə 1016, № 11, 
maddə 1207; 2013, № 6, maddələr 745, 757, № 7, maddə 868, № 8, 
maddələr 1005, 1018, № 11, maddə 1466, № 12, maddə 1639; 2014, 
№ 1, maddə 69, № 2, maddələr 191, 201, 207, № 3, maddələr 307, 
317, № 4, maddə 449, № 5, maddə 560, № 6, maddələr 733, 747, № 
7, maddələr 920, 953, № 10, maddələr 1287, 1319, № 11, maddələr 
1505, 1506, № 12, maddə 1656; 2015, № 1, maddə 71, № 4, maddə 
465, № 5, maddə 609, № 6, maddə 790, № 7, maddə 893, № 11, 
maddələr 1415, 1421, № 12, maddə 1573; 2016, № 2 (II kitab), 
maddələr 367, 384, № 4, maddələr 774, 830, № 5, maddə 955, № 
7, maddələr 1340, 1355, 1358, № 8, maddələr 1446, 1448, № 9, 
maddə 1578, № 11, maddə 1928, № 12, maddələr 2219, 2233; 2017, 
№ 2, maddə 277, № 4, maddə 624, № 5, maddələr 972, 986, № 6, 
maddə 1247, № 7, maddələr 1479, 1484; Azərbaycan Respublikası 
Nazirlər Kabinetinin 2017-ci il 12 sentyabr tarixli 363, 368 nömrəli 
və 28 sentyabr tarixli 399 nömrəli qərarları) ilə təsdiq edilmiş 2 
nömrəli əlavə - “Elektron xidmət növlərinin Siyahısı”nda aşağıdakı 
dəyişikliklər edilsin:

1. Aşağıdakı məzmunda 3.20-3.25-ci, 11.22-ci, 11.23-cü, 11.24-
cü və 40.3-cü bəndlər əlavə edilsin:

3.20. Ədliyyə orqanlarına qulluğa qəbulla bağlı müsabiqədə 
iştirak üçün namizədin qeydə alınması

3.21.
Notariat hərəkətləri, apostilin verilməsi və vətəndaşlıq 
vəziyyəti aktlarının dövlət qeydiyyatı ilə əlaqədar 
ödənişlərin internet vasitəsilə ödənilməsi

3.22. Məhkəmə rüsumlarının internet vasitəsilə ödənilməsi

3.23. İqtisadi mübahisələr üzrə elektron imza ilə təsdiq edilmiş 
iddia ərizələrinin və digər sənədlərin verilməsi və alınması

3.24.
İqtisadi mübahisələr üzrə işlərdə iştirak edən şəxslərə həmin 
məhkəmə işləri üzrə məhkəmə baxışının gedişatı barədə 
məlumatın verilməsi

3.25. Əmr icraatı üzrə elektron imza ilə təsdiq edilmiş ərizələrin 
və digər sənədlərin verilməsi və alınması

11.22.
Fiziki və hüquqi şəxslər tərəfindən zooloji kolleksiyaların 
yaradılması və zənginləşdirilməsi ilə əlaqədar icazənin 
verilməsi 

11.23. Ovçuluq biletinin verilməsi 

11.24. Torpaqların kateqoriyalara aid edilməsinə və onların bir 
kateqoriyadan digərinə keçirilməsinə dair rəyin verilməsi 

40.3 Azərbaycan Respublikası Milli arxiv fondunun məzmunu 
və tərkibi haqqında məlumatların verilməsi

2. 11.8-ci bənd ləğv edilsin.

Artur RASI-ZADƏ 
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə  www.cabmin.gov.az və www.xalqqazeti.com 
saytlarında tanış  ola bilərsiniz.

Otto Hauser: 
Bakı Şopinq festivalı 
çox uğurlu layihədir
 � AZƏRTAC xəbər verir ki, bu sözləri 

Azərbaycanın Almaniyadakı fəxri konsulu Otto Hauser 
Bakı Şopinq ilə bağlı müsahibəsində bildirib. Diplomat 
bu tədbiri çox uğurlu layihə adlandırıb.

Vaxtilə Almaniyanın Kans-
leri Helmut Kollun mətbuat 
katibi vəzifəsində çalışmış Otto 
Hauser qeyd edib ki, festivalın 
dünyada hər il daha çox tanına-
cağına, bununla da böyük turizm 
potensialı olan Azərbaycana 

daha çox turist cəlb edəcəyinə 
inanır. 

Otto Hauser festivalın “çox 
vaxtında düşünüldüyünü” də 
vurğulayıb.

Pan-Afrika Parlamentinin prezidenti 
ADA Universitetində olub

 � Oktyabrın 23-də Pan-Afrika Parlamentinin 
prezidenti Rocer Nkodo Danqın rəhbərlik etdiyi 
nümayəndə heyəti ADA Universiteti ilə tanış olub.

AZƏRTAC xəbər verir 
ki, əvvəlcə nümayəndə heyəti 
universitetin tədris kompleksini 
gəzib.

ADA Universitetinin pro-
rektoru Fariz İsmayılzadə bu 
ali təhsil ocağının tarixi barədə 
məlumat verib. O deyib ki, uni-
versitetin məqsədi diplomatiya, 
ictimai münasibətlər, biznes, 
informasiya texnologiyaları 
və sistem mühəndisliyi üzrə 
qlobal liderlər hazırlamaqdır. 
Prorektor, həmçinin universi-
tetin fakültələri, ixtisasları və 
proqramları, o cümlədən xarici 
tələbələr üçün təklif edilən 
təqaüd proqramı haqqında 
qonaqlara ətraflı məlumat 
verib. ADA-nın dünyanın bir 
çox nüfuzlu universitetləri ilə 
əməkdaşlıq etdiyini vurğulayan 

prorektor qeyd edib ki, bu ali 
təhsil ocağının nəzdində İctimai 
və Beynəlxalq Münasibətlər, 
Biznes, İnformasiya Texnologi-
yaları və Mühəndislik, Təhsilin 
İdarə Edilməsi institutları 
fəaliyyət göstərir. Hazırda 
universitetdə 5 minə yaxın 
tələbə təhsil alır. 

Tələbələrlə görüşən qonaq-
lar ADA Universitetində tədris 
prosesini yüksək qiymətləndirib, 
onlara uğurlar arzulayıblar. Pan-
Afrika Parlamentinin prezidenti 
Rocer Nkodo Danq yetişməkdə 
olan gənc nəslin Azərbaycan 
ilə Afrika dövlətləri arasında 
əlaqələrin inkişafına töhfə 
verəcəyinə əminliyini bildirib.

Prorektor, həmçinin 
nümayəndə heyətini 
universitetdə təhsil alan 

Qambiya və Əlcəzairdən 
olan tələbələrlə tanış edib. 
Universitetdə Afrika qitəsinin 
altı ölkəsindən – Nigeriya, 
Zambiya, Qambiya, Sudan, 
Somali və Efiopiyadan on tələbə 
oxuyur. Ümumilikdə isə ADA 
Universitetində dünyanın 46 
ölkəsindən 100-dən çox xarici 
tələbə təhsil alır.

ADA Universitetinin dün-
yanın bir çox ali təhsil ocağı ilə 
yaxından əməkdaşlıq etdiyini 
vurğulayan F.İsmayılzadə 
gələcəkdə bu cür əlaqələrin daha 
da genişləndiriləcəyini bildirib.

Pan-Afrika Parlamentinin 
nümayəndə heyəti ADA Univer-
sitetinin tədris kompleksləri və 
kitabxanası ilə də tanış olub.

Ermənistan ordusu iriçaplı pulemyotlardan istifadə 
etməklə atəşkəs rejimini 132 dəfə pozub

 � Ermənistan silahlı qüvvələrinin bölmələri cəbhənin müxtəlif 
istiqamətlərində iriçaplı pulemyotlardan da istifadə etməklə sutka ərzində 
atəşkəs rejimini 132 dəfə pozub.

Müdafiə Nazirliyinin mətbuat 
xidmətindən AZƏRTAC-a bildiriblər ki, 
Ermənistanın Noyemberyan rayonunun 
Şavarşavan, İcevan rayonunun Parava-
kar kəndlərində və adsız yüksəkliklərdə 
yerləşən mövqelərdən Ağstafa rayonunun 
Köhnəqışlaq, Qazax rayonunun Fərəhli, 
Cəfərli kəndlərində, Berd rayonunun Moses-

qex, Çinari, Ayqedzor kəndlərində və adsız 
yüksəkliklərdə yerləşən mövqelərdən Tovuz 
rayonunun Ağdam, Ağbulaq, Muncuqlu, 
Qaralar kəndlərində, Krasnoselsk rayonu 
ərazisindəki adsız yüksəkliklərdə yerləşən 
mövqelərdən Gədəbəy rayonunun Zamanlı 
kəndində və adsız yüksəkliklərdə yerləşən 
mövqelərimiz atəşə tutulub.

Tərtər rayonunun işğal altında olan Gö-
yarx, Çiləbürt, Ağdam rayonunun Tağıbəyli, 
Şıxlar, Baş Qərvənd, Cəvahirli, Abdinli, 
Qaraqaşlı, Acarlı, Yusifcanlı, Mərzili, 
Xocavənd rayonunun Kuropatkino, Füzuli 
rayonunun Aşağı Veysəlli, Qobu Dilağarda, 
Qərvənd, Qaraxanbəyli, Qorqan, Kürdlər, 
Cəbrayıl rayonunun Mehdili kəndləri yaxın-
lığında, həmçinin Goranboy, Tərtər, Ağdam, 
Xocavənd və Füzuli rayonları ərazisindəki 
adsız yüksəkliklərdə yerləşən mövqelərdən 
də Silahlı Qüvvələrimizin mövqeləri atəşə 
tutulub.

Kəngərli rayonunda yeni qapalı  
suvarma şəbəkəsi istifadəyə verilib

 � Meliorasiya və irriqasiya tədbirlərinin 
davamlı olaraq həyata keçirilməsi, mütərəqqi suvarma 
metodlarının tətbiqi muxtar respublikada əkinçiliyin 
inkişafı üçün geniş imkanlar açır. Su təminatı olmayan 
və uzun müddət əkilməyən torpaq sahələri əkin 
dövriyyəsinə qatılır.

Naxçıvan Muxtar Respub-
likası Ali Məclisinin mətbuat 
xidmətindən bildirilib ki, oktyab-
rın 23-də Kəngərli rayonunun Bö-
yükdüz kəndində qapalı suvarma 
şəbəkəsi istifadəyə verilib.

Naxçıvan Muxtar Respub-
likası Ali Məclisinin sədri Vasif 
Talıbov bu münasibətlə keçirilən 
tədbirdə iştirak edib.

Naxçıvan Muxtar Respub-
likası Dövlət Meliorasiya və Su 
Təsərrüfatı Komitəsinin sədri 
Əsgər Əsgərov tədbirdə çıxış 
edərək deyib ki, muxtar respubli-
kada şoranlaşma və bataqlaşma-
nın qarşısının alınması, suvarma 
şəbəkələrinin genişləndirilməsi və 
mütərəqqi suvarma metodlarının 
tətbiqi bol məhsul istehsalı ilə ya-
naşı, torpaq və su ehtiyatlarından 
səmərəli istifadəyə də imkan verir. 
Qapalı suvarma şəbəkələrinin qu-
rulması və yeni torpaq sahələrinin 
əkin dövriyyəsinə qatılması da bu 
sahədə həyata keçirilən tədbirlərin 
davamıdır. Son illər Babək və 
Culfa rayonlarında 2220, Kəngərli 
rayonunda isə 717 hektar sahədə 
qapalı suvarma şəbəkəsi qurulub. 
Bu gün isə Kəngərli rayonunun 
Böyükdüz kəndində yeni qapalı 
suvarma şəbəkəsi istifadəyə 
verilir. Əsgər Əsgərov əkin 
sahələrinin su təminatının və tor-
paqların meliorativ vəziyyətinin 
yaxşılaşdırılması istiqamətində 
bundan sonra da səylə çalışacaqla-
rını bildirib.

Naxçıvan Muxtar Respubli-
kası Ali Məclisinin sədri Vasif Ta-
lıbov qapalı suvarma şəbəkəsinin 
istifadəyə verilməsini muxtar 
respublikanın həyatında əlamətdar 
hadisə kimi dəyərləndirib, bu 
münasibətlə istifadəçiləri təbrik 
edərək deyib: Naxçıvan Muxtar 
Respublikasının ərazisinin 16 
faizi əkinəyararlı torpaqlardır. 
Əkinəyararlı torpaqların isə 10 
faizə yaxını suvarılan ərazilərdir. 
Ona görə də əkinəyararlı torpaq-
lardan səmərəli istifadə olunması 
və yeni suvarma şəbəkələrinin 
qurulması mühüm əhəmiyyət 
daşıyır. Artıq muxtar respublikada 
mütərəqqi suvarma metodları 
tətbiq olunur, qapalı suvarma 
şəbəkələri qurulur, yeni torpaq 

sahələri əkin dövriyyəsinə qatılır. 
Son 5 ildə muxtar respublika-
da 3 min hektara yaxın sahədə 
qapalı suvarma şəbəkəsi qurularaq 
istifadəyə verilmişdir. Hazırda bu 
ərazilərdən bol məhsul götürülür. 
Bu gün istifadəyə verilən qapalı 
suvarma şəbəkəsi hesabına isə 
407 hektar torpaq sahəsi əkin 
dövriyyəsinə daxil edilmişdir. 
Əkin dövriyyəsinə qatılan yeni 
torpaq sahələrinin əkilməsi qapalı 
suvarma şəbəkəsinin qurulma-
sına sərf olunan vəsaitin 8-10 il 
müddətində geri qaytarılmasına 
imkan verəcəkdir.

Ali Məclisin sədri deyib: 
Qapalı suvarma şəbəkələrinin qu-
rulması və yeni torpaq sahələrinin 
əkin dövriyyəsinə qatılması 
vacib məsələdir. Çünki muxtar 
respublika əhalisinin sayı ilbəil 
artır, həyətyanı torpaq sahələrində 
evlər tikilir. Bu da ərzaq 
təhlükəsizliyinin təmin olunması 
üçün yeni torpaq sahələrinin əkin 
dövriyyəsinə qatılmasını zəruri 
edir. Qapalı suvarma şəbəkəsinin 
əhatə etdiyi ərazi uzun müddətdir 
əkilməyən münbit torpaqlardır. Su 
təminatından sonra bu ərazilərin 
əkilməsi muxtar respublikada 
kənd təsərrüfatının inkişafına 
öz töhfəsini verəcəkdir. Tor-
pağa həyat vermək, onu əkin 
dövriyyəsinə qaytarmaq xeyirxah 
işdir. Eyni zamanda, bu, insanlara 
həyat vermək deməkdir. Çünki bol 
məhsul istehsalı muxtar respub-
lika iqtisadiyyatının inkişafı ilə 
yanaşı, həm də əhalinin ərzaqla 
təminatının yaxşılaşdırılmasına 
xidmət edir.

Ali Məclis sədri deyib: 
Mütərəqqi suvarma metodla-
rının tətbiqi, qapalı suvarma 
şəbəkələrinin qurulması, nasos 
stansiyalarının tikilməsi, torpaq-
ların su təminatının yaxşılaşdırıl-
ması və yeni torpaq sahələrinin 
əkin dövriyyəsinə daxil edilməsi 
bu gün qarşıda duran əsas 
vəzifələrdir. Bu vəzifələrin həyata 
keçirilməsi üçün Dövlət Meliora-
siya və Su Təsərrüfatı Komitəsinə 
lazımi şərait yaradılmış, maddi-
texniki baza gücləndirilmişdir. 
Eyni zamanda, muxtar respub-
likada əkinəyararlı torpaqların 

atlasının hazırlanması şoranlaş-
maya və çəmənləşməyə meyilli 
torpaq sahələrinin müəyyən 
edilməsinə, meliorativ tədbirlərin 
həyata keçirilməsinə və drenaj 
şəbəkələrinin qurulmasına imkan 
verir.

Ali Məclisin sədri meliorasi-
ya və irriqasiya sahəsində həyata 
keçirilən tədbirlərin bundan sonra 
da davam etdirilməsinin vacibli-
yini vurğulayıb, qapalı suvarma 
şəbəkəsinin qurulmasında əməyi 
olanlara təşəkkür edib, onları 
qiymətli hədiyyələrlə mükafat-
landırıb, suvarma şəbəkəsinin baş 
planı ilə tanış olub.

Məlumat verilib ki, qapalı 
suvarma şəbəkəsinin tikintisi 
yerli mütəxəssislər tərəfindən qısa 
müddətdə və keyfiyyətlə aparı-
lıb. Böyükdüz kəndi ərazisində 
yerləşən və Araz çayından 
qidalanan hovuzlardan su öz axını 
ilə uzunluğu 2 min 700 metr olan 
magistral boru xətti vasitəsilə 
qapalı suvarma şəbəkəsinə ötü-
rülür. Ərazidə müxtəlif diametrli 
borularla 4380 metr uzunluğunda 
ana xətt çəkilib, deformasiyaların 
qarşısını almaq məqsədilə ana 
xəttin üzərində 13 kompensator və 
2 siyirtmə quraşdırılıb. Ana xəttin 
dayanıqlığını artırmaq məqsədilə 
borunun yeri 40 santimetr qazı-
laraq çınqıl qatı verilib, birləşmə 
olan hissələrə 520 ədəd beton 
dayaq qoyulub, boru yarıya qədər 
torpaqla doldurulub.

Ərazidə diametri 200 milli-
metr olan plastik borularla 41 min 
680 metr uzunluğunda paylayıcı 
xətt çəkilib və üzərində 480 
suvarma hidrantı, sahəyə suyun 
verilməsini növbə ilə təmin etmək 
üçün 91 siyirtmə, xətdəki suyun 
boşaldılması üçün 93 suboşaldıcı 
quraşdırılıb. Torpağın yuyulma-
sının qarşısını almaq məqsədilə 
hidrantların ətrafına çınqıl qatı 
verilib, beton hovuzlar qoyulub. 
Magistral xəttin üzərində diametri 

50 millimetr olan 27 ədəd subura-
xıcı quraşdırılıb.

Ali Məclisin sədri Kəngərli 
rayonunun Böyükdüz kəndi 
ərazisində layihə işlərinin apa-
rılması və yeni qapalı suvarma 
şəbəkəsinin qurulması barədə 
tapşırıqlar verib.

Sonra Ali Məclisin sədri 
qapalı suvarma şəbəkəsinin 
istifadəyə verilməsini bildirən 
qurğunu işə salıb.

Muxtar respublikada  
payızlıq taxıl əkini aparılır

Oktyabrın 23-də Naxçı-
van Muxtar Respublikası Ali 
Məclisinin sədri Vasif Talıbov 
“Bərəkət Buğda Məhsulları” 
Məhdud Məsuliyyətli 
Cəmiyyətinin Kəngərli rayonunun 
Böyükdüz kəndindəki toxumçuluq 

təsərrüfatının taxıl əkini sahəsinə 
gəlib, taxıl əkininin gedişi ilə 
maraqlanıb.

Naxçıvan Muxtar Respub-
likasının kənd təsərrüfatı naziri 
Elşad Əliyev məlumat verərək 
deyib ki, muxtar respublikada bu 
günə qədər 20 min hektar sahədə 
şum, 7 min hektar sahədə isə 
əkin aparılır. Dağlıq ərazilərdə 
isə 850 hektar sahədə dəmyə 
taxıl əkilib. “Bərəkət Buğda 
Məhsulları” Məhdud Məsuliyyətli 
Cəmiyyətinin toxumçuluq 
təsərrüfatı taxıl əkini zamanı 
toxuma olan tələbatı tam ödəyir. 
Hazırda toxumçuluq təsərrüfatının 
qapalı suvarma şəbəkəsi qurulan 
530 hektar taxıl sahəsində əkin 
başa çatdırılıb. Əkin zamanı 
yüksək reproduksiyalı, mux-
tar respublikanın torpaq-iqlim 
şəraitinə uyğunlaşmış məhsuldar 
"Qobustan" toxum sortundan 
istifadə olunur.

Muxtar respublikada payızlıq 
şum və əkin aparılması üçün tex-
nikalar da saz vəziyyətə gətirilib, 
“Naxçıvan Aqrolizinq” Açıq 
Səhmdar Cəmiyyətinə məxsus və 
fiziki şəxslərdə olan 99 taxılsəpən 
sahələrə çıxarılıb, torpaq 
mülkiyyətçiləri mineral gübrə ilə 
təmin edilib.

Ali Məclisin sədri payız-
lıq taxıl əkininin aqrotexniki 
qaydalara uyğun aparılmasının 
vacibliyini vurğulayıb, noyabrın 
1-dən etibarən payız suvarma 
mövsümünə başlanması, toxum-
çuluq təsərrüfatında taxılla yanaşı, 
digər kənd təsərrüfatı bitkilərinin 
əkilməsi və toxuma olan tələbatın 
yerli istehsal hesabına ödənilməsi, 
payız iməcilikləri dövründə 
Kəngərli rayonunda yeni badam 
bağlarının salınması barədə tapşı-
rıqlar verib.

